Pagbubunyag Introduksyon

Inagawan ako ng diwa, sabi ni Juan at nakakita ako. At sunod na isinasalaysay ni Juan ang mga pangitain na sa mga ito niya na​malas ang kaluwalhatian ni Jesus na mu​ling binuhay at nahiwatigan din ang mga pag​subok na haharapin ng Iglesya.

Bakit itinuturing ang Pagbubunyag na mahi​wagang aklat na may nakapangingi​labot na kahulugan? Dahil kaya marami ang naghahanap doon ng mga lihim na anyo at mensahe na maaaring iangkop sa kasalukuyang mga pangyayari na tila ipinahayag ni Juan ang bawat detalye?

Pagbubunyag ito ni Jesuscristo. Dapat nating malaman na uso sa panahon ni Jesus ang mga aklat na tinatawag na “Pagbubunyag” (o Apokalipsis). Kaya nga, alam natin ang isang Pagbubunyag ni Isaias, isa pang tinatawag na kay Moises at isa pang tinatawag na kay Enoc… Hangad ng mga aklat na nabanggit na maipa​liwanag ang mga pangyayari sa kapana​hunang iyon, ngunit ikinubli ang mga pangyayaring nasabi at nadamtan ng maraming larawan. Kaya pinag-uusapan ang mga iyon sa pamamagitan ng mga pa​ngitaing likhang-isip lamang at mga larawang hindi kapani-paniwala.

Kayat para sa mga mambabasa, na​ging isang laro ito para kilalanin ang sa​riling realidad sa isang paraang kumplikado.

Kaya nga, hinahangad ni Juan na ipa​li​wanag ang kanyang kaalamang pampropesiya hinggil sa kasaysayan sa anyo ng isang pagbubunyag at mauunawaan natin ang kanyang mensahe kung hindi natin tatangga​ping literal ang lahat. Sa halip, kailangang bigyang-katuturan natin ang mga pangitain, bilang at sagi​sag, o maka​pagbunyag ayon sa mga tun​tu​ning tangi sa panitikang apoka​liptiko. 

Gayunman, sa bawat dantaon mara​ming tao ang nag-aakala na nasa sentro sila ng mga pangyayari at iniisip nila na ang kanilang panahon ang tinutukoy ng Pagbubunyag. Kaya ipinaliliwanag nila ang aklat sa paraan na waring ipinahayag ni Juan ang bawat de​talye ng kasalukuyang kasaysayan. Ma​kikita naman natin na hindi mahirap unawain ang Pag​bubunyag ni lalong nakapangingilabot kundi puno ng pag-asa. Ang Nabuhay na Kristo ang sentro ng kasaysayan; ang daigdig ay ang pook ng tunggalian ng simbahan, sa pamu​muno ni Kristo, at ng mga lakas ni Satanas; tinatawa​gan ang mga Kristiyano na magpatotoo nang buong-tapang.

Sa aklat na ito matatagpuan ang pitong sunud-sunod na mga pangyayari, na pito ang sangkap ng bawat isa. Apat naman ang pa​ngu​nahing bahagi ng aklat:

– Ang pitong mensahe sa mga Iglesya, kab.1-3.

– Ang katuparan ng Matandang Tipan, kab. 4-11.

– Hinaharap ng Iglesya ang Imperyo ng Roma, kab. 11-19:6.

· Ang mga huling araw at ang makalangit na Jerusalem, kab. 20-22.

Pagbubunyag komentaryo

• 1.1 Malapit na ang panahon. Isinulat ito para sa mga unang mambabasa ni Juan. Kaya nga mali ang mga naghahangad ngayong hanapin sa Pagbubunyag ang paglalarawan sa pang​kasalukuyang pangyayari.

• 4. Hinahangad ni Juan para sa kanyang mga mambabasa ang kapa​yapaang mula sa Ama, kay Kristo at sa Espiritu Santo. Pagkatapos bang​gitin ni Juan ang tatlong Persona ng Diyos, natungo na kay Kristo ang lahat ng papuri niya. Ito ang kabaguhang nagpasigla sa mga unang Kristiyano: si Kristo, ang Diyos na dumating bilang tao.

Ako na siyang ngayon, noon  at darating. Pinalalawak nito ang ipinahayag kay Moises: “Ako ang Ako Nga” (Ex 3). Ang buhay na Diyos ay ang Diyos na darating.

Pagkatapos, ipinakilala si Kristo bilang ang Mesiyas at Hukom na hinihintay ng mga Judio. Dumarating siyang nasa ulap. Sa paglilitis sa kanya, tinukoy din ni Jesus ang teks​tong ito ni Propeta Daniel (7:13).

Tatangisan ng lahat ng bansa sa lupa ang kanyang kamatayan. Tingnan ang propesiyang ito ng pinaslang na Mesiyas: pati ng mga umulos sa kanya sa Zac 12:10.

Alpa at Omega (A at Z). Ipinahihiwatig nito na saklaw ng Diyos ang lahat ng panahon. 

Iniuukol ang Pagbubunyag sa mga Kristiyano na nagsisimulang usigin dahil sa kanilang pananam​palataya, at ipinakikita niyon sa kanila si Kristo, bilang huwaran na tinutularan nila. Si Kristo ang “lingkod at nagpapatotoo sa Diyos at sa Ama.” Huwag na​ting kalilimutang ang martir ay na​ngangahulugang nagpapatotoo.

• 9. Hinatulan si Juan dahil sa kanyang pa​na​nampalataya at namuhay siya bilang tapon sa Patmos. Noon ay dakong taong 95.

Nagkaroon si Juan ng pangitain sa araw ng Pangi​noon, na ang ibig sabihin ay araw ng Muling Pagkabuhay: ito ang araw na tinatawag nating Linggo. Sa gayon, pinasisigla ang pangitaing ito ng matagumpay na hininga ng Muling Pagkabuhay.

May isang waring anak ng Tao. Ito ay pangitaing sumasagisag kay Kristo: nakadamit-pari, at may ginintuang tali sa baywang, tulad sa hari. Simbolo ng kan​yang kawalang-hanggan ang kanyang puting buhok. Tulad ng nagba​bagang tanso ang kanyang mga paa. Ang kahulugan ay walang makayayanig sa kanya. Napakikita si Kristo tulad sa pagkatawan ni Daniel sa Diyos, ang hukom ng sanlibutan (ting​nan ang 7:9).

Ako ang una at ang huli. Sa mga salitang ito ipi​na​kikilala niya na siya ang mismong Diyos. Sa Biblia, ang Diyos lamang ang nagsasalita nang ganito (tingnan ang Isaias 44:6 at 12). Ang matalas na tabak na magkabila’y talim ay ang salita ng Diyos na hindi mapaglalabanang tuma​tagos sa puso at laging natutupad sa mga pang​yayari. Mabisa itong nag​pa​pataw ng kamatayan kung paano rin nagliligtas.

Nang ihatid ni Kristo ang pitong mensahe sa mga Iglesya, napakita siya, hindi bilang isang lalaki sa nakaraang panahon, sa halip ay ang Panginoon na naghahawak sa kanyang kamay ng kapalaran ng mga simbahan. 

Mahigit sa pito ang mga Iglesya sa Romanong lalawigan ng Asia. Ngunit ang pito ay sagisag ng kabuuan kaya kumakatawan ang pitong Iglesya sa lahat ng pamayanang Kristiyano. Ang pito ang ganap na bilang, at ito ang dahilan kung bakit sa aklat ng Pagbubunyag, binanggit na pitong ulit ang pangalan ni Kristo, labing-apat na ulit ang Jesus at dalawampu’t walong ulit ang Kor​dero (na si Kristo rin). May pitong propesiya ng tagumpay ni Kristo kasama ng kanyang bayan at pitong beses na sinasabi na “Ma​pa​palad” ang mga sumusunod kay Kristo, tulad ng nasa Ebanghelyo: “Mapapalad ang…”

Ang mga bituin, ang mga anghel at ang ilawan: ang tatlong larawang ito ay maaaring magpahiwatig na magkakasama ang isang sim​bahan, ang mga obispo nito at ang mga mana​nampalataya.

• 2.1 Ang pitong sumusunod na mensahe ay pawang nagsisimula sa mga katagang alam ko. Nakikita, nakikilala at iniibig ni Kristo ang kan​yang Iglesya. Nagbibigay-diin muna siya sa anumang mabuti, at pag​katapos ay saka siya mahigpit na nanga​ngaral. Nananatiling hindi nakikita si Kristo, ngunit siya ang Panginoon ng sanlibutan at ng kasaysayan.

Inilalantad ng mga mensahe ang mga balakid na kinakaharap ng mga simbahan ng Asia:

–
Sa isang dako, may mga pakikipaglaban buhat sa mga Judio, gayundin sa mga pagano: iyon ang pagsubok sa tiyaga ng mga Kristiyano.

–
Sa kabilang dako, mayroon ding mga “Nicolaita” – mga Kristiyano, na sapagkat ayaw mapa​hiwalay sa mga pagano, ay nakikilahok sa mga iyon sa mga han​daan sa templong pagano at doon kumakain ng karne ng hayop na inihandog sa mga diyus-diyusan: panganib ito sa pani​niwala.

–
Ang huling tukso ay ang dumarating sa paglipas ng panahon: nanlalamig na ang pag-ibig na nagising sa mga unang sandali ng pananampalataya.

• 2. Nauna ang Efeso yamang iyon ang inang Iglesya. Nangaral doon si Pablo sa loob ng dalawang taon (Gawa 19:8). Nang lumaon, dumating si Juan upang doon ma​nirahan, at sa gayon, ay pinalawak ang kanyang kapang​yarihan sa mga simbahan sa mga lalawigan ng Asia.

Alam ko ang iyong pagpapagod at pagba​bata. Habang wala ang apostol, hindi tinanggap ng pama​yanan ang mga huwad na propeta at pinangalagaan ang tunay na pananampalataya.

Pinabayaan mo ang iyong unang pag-ibig. Maraming bagay-bagay na napaka​hirap tumbukin – ang nagpapadama sa atin ng maalab na damdamin ng isang pamayanan, o sa kabaligtaran nito ay nagpa​pakita na wala ang diwa ng tunay, mainit at matapat na pag-ibig ng Diyos! Aalisin ko ang inyong ilawan: parurusahan ko ang inyong mga pinuno.

Ang puno ng buhay ay buhay na walang-hanggan (tingnan ang Gen 2:9).

• 8. Tinitipon ng pamayanan ng Smyrna ang mga dukhang mamamayan sa isang napakayamang lunsod. Ang totoo, mayaman iyon sa mata ng Diyos na susubukin sila upang maging lalong maunlad.

Magkakaroon ng sampung araw na pagsubok. Ang bilang na sampu ay katumbas ng panahong itatagal ng kapangyarihan ng kasamaan. Sa gayon, inihahayag ang isang pag​subok na tatagal nang maikling panahon.

Ang pangalawang kamatayan. (Tingnan ang Pagbubunyag 20:14.) Ito ang walang-hanggang hatol, na naghihiwalay sa kaluluwa, hindi sa kata​wan kundi sa Diyos.

Ang mga nagpapanggap na Judio. Dahil mananampalataya ang mga Kristiyano, sila ay mga tunay na anak ni Abraham at mga tunay na Judio.

Ang mga may-lahing Judio at hindi suma​sampalataya ay nawawalan ng karapatang ipagmalaki ang pangalang iyon. Kung gayon, ang kanilang “sinagoga,” na ang ibig sabihin ay ang kanilang kapu​lu​ngan, ay nagiging kapulungan ni Satanas, dahil sa paglaban nila sa Iglesya.

• 12. Katangian ng Pergamo na maging mahalagang sentro ng pagsambang pagano: iyon ang “trono ni Satanas.”

Matapat kang nangangapit sa aking pangalan. Ang pangalan ni Kristo ay “Pangi​noon.” Ito ang panahon nang ipinatatawag ng mga Emperador na Romano ang kanilang sarili na “Panginoon” at nagpapasambang tulad sa diyos, at sa gayon ay napipilitan ang mga Kristi​yano na pumili sa pagsambang emperador, na ipinataw sa bawat isa sa ilalim ng kirot ng masidhing kaparusahan, o sa katapatan kay Kristo.

Nagkapalad ang Iglesya sa Pergamo na mapabilang sa mga unang kasapi nito ang unang martir ng lalawigan, si Antipas, na binabanggit dito. Gayunman pumapasok sa Iglesya ang paga​nong agos sa pamamagitan ng mga Nicolaita na nabanggit na: nakilahok sila sa mga seremonyang pagano at nagbalik sa kalayaang sekswal ng mga pagano, kaya naging banta sila sa pagkawasak ng Iglesya.

Paririyan ako agad upang lusubin ang mga taong ito. Sa unang Iglesya, nararam​daman sa lahat ng sandali ang pagkilos ng Espiritu Santo. Nagsasalita ang mga pro​peta, itinuturo ang mga makasalanan, at hindi naglalaon ay nagaganap ang mga kapahamakan.

Sagisag ng kaligayahan ang puting bato. Ang bagong pangalan (tingnan ang Isaias 65:15) ay na​ngangahulugan ng pagbabago ng kalooban ng Kristiyano: ang pamumuhay at pag-unlad sa pana​nampalataya ang simula ng isang bagong pagkatao na malinaw na makikita sa langit. Ang natatagong manna (17). Naging lakas si Kristo at pi​nagmumulan ng buhay (Jn 6:48) ng mga matapat sa kanya.

• 18. Sa Biblia, ang Izebel ay pangalan ng isang babaeng hindi maka-Diyos (tingnan ang 1 H 19), at dito ay tinutukoy ang kung sinong propetisang Nicolaita. Ang kanyang taga​sunod ang kanyang mga ma​ngingibig at mga anak.

Gayundin naman tinatawag na pakikiapid o kahalayan ang pagsamba sa mga huwad na diyos: naitalaga sa Diyos ang mananampalata​yang bayan tulad ng isang maybahay sa kanyang kabiyak, at paghalay na rin sa sarili ang pagsamba sa ibang diyos. Sa katotohanan, ang mga suma​samba sa mga huwad na diyos ay karaniwang hindi guma​galang sa disiplinang sekswal na itinatakda ng pananampalataya. Kaya nga, kapag binabanggit ang kahalayan, kaila​ngang maunawaan natin ito bilang parehong pagsamba sa mga huwad na diyos at imora​lidad na sekswal.

Papastulin niya sila nang may tungkod na bakal. Pinangangakuan ang magtata​gumpay ng isang bahagi sa tagumpay ni Kristo (tingnan ang Salmo 2); tatanggapin niya ang Tala sa Umaga, na si Kristo mismo (tingnan ang Pag 22:16).

• 3.1 Isang maikling mensahe sa isang naghihingalong simbahan. Pinangakuang mana​natili ang pangkalahatang Ig​lesya. Gayunman, maaaring maglaho kahit alinmang pa​mayanan.

Ang Pitong Espiritu ay nanga​ngahulugan ng kaganapan ng Espi​ritu ng Diyos.
Daramtan ng puti – nanga​ngahulugan ito ng panloob na buhay: pinupuspos ni Kristo (tingnan ang Ef 4:24). Sa buong aklat ng Pagbubunyag, ang puti ay nangangahulugan ng galak, lakas, tagumpay at walang-hanggang luwalhati.

• 7. Ito ay mensahe ng ka​aliwan at pag-asa sa mga matapat na gumagawang kasama ng Espiritu Santo, ngunit nililigalig ng sanlibong balakid sa kanilang paglilingkod.

Siya na naghahawak ng susi ni David (tingnan ang Isaias 22:22). May ganap na kapang​yarihan si Kristo sa “bahay ni David,” na ang kan​​yang bayan. Naghahanda siya ng mabu​ngang paglilingkod para sa mga nakapagtiyaga sa panahon ng paghihirap at hindi pa nakikita ang bunga ng kanilang pagpapagod.

Pinabuksan ko sa harap mo ang isang pinto (8): nakapaghanda na ako ng isang matagumpay na paglilingkod. May isang pasubali: pag-iingat sa Salita ng Diyos at panana​tiling sumasampalataya sa kanya.

• 14. Hindi malamig, hindi mainit. Hindi mga taong di-interesado sa isang paniniwa​lang hindi sila nakikibahagi, at hindi rin mananampalatayang marubdob na tinatanggap ang pag-ibig ng Diyos at may ganap na pagsuko. Madali nating mailalarawan sa isip ang isang pama​yanang iyon ng mga kasiya-siya at maginhawang mga tao. Isa pa silang grupong relihiyoso, ngunit hindi mga tagapagpatotoo kay Kristong matagumpay.

May tubig na malamig at mainit sa Laodicea. Nagawa rin sa nasabing lunsod ang isang pang​hugas sa mata na napabantog dahil nakapagpapalinaw ng paningin.

Amen: ang ibig sabihin nito ay “totoo” o kaya: “panana​gutan ko ito.” Si Kristo ang Amen ng Ama. Pagtupad sa mga pangako ng Ama ang pagtubos ni Kristo (tingnan ang 2 Cor 1:20). At sapagkat si Kristo ang Amen, tinatawag niya tayo upang maisakatu​paran ang mga plano ng Diyos.

• 4.1 Pagkatapos ng mga mensaheng ito sa mga Iglesya ng lalawigan ng Asia, mayroon tayong mga pangitaing nagtataglay ng mga kahulugan ng kasaysayan.

–
Sa mga kabanatang 4-11, inilalarawan ni Juan ang kasaysayan ng Israel hanggang sa pagpapa​laganap ng Ebanghelyo.

–
Sa mga kabanatang 12-21, ipi​nauunawa niya sa atin ang kasaysa​yang isinasabuhay, at ang mga paki​kipagtunggali ng Iglesya.

Kailangang malaman muna natin ang ating patutunguhan at kung bakit tayo nagpupunyagi. Hindi maglalaon ang mga walang-tiyak na layu​nin at  itataboy sila ng nanlalabang agos. Kaya nga, bago ibigay ang mga pa​ngitain sa kasay​sayan, ipinakita sa atin ni Juan ang di​natitinag na sentro na pinagmumulan ng mga bagay-bagay at pangyayari na babalikan din ng mga ito.

May pintuang nabuksan sa langit (1). Akala ng mga nani​niwala nang panahong iyon, na sa ibabaw ng bubong ng langit ay may “mga tubig na nasa itaas,” na sahig ng isa pang langit, na ang tunay na tirahan ng Diyos.

Narito sa langit ang isang trono, at may nakaupo roon. Ang di-naki​kitang Ito ang pinag​mumulan ng liwanag at buhay. Siya na bukal ng pagka-Diyos ay ang Ama. Hindi mailalarawan ang kanyang mukha, ngunit natitipon dito ang  lahat ng iba’t ibang sangkap ng kalikasan upang ipahayag ang anumang bagay tungkol sa pagka-Diyos: ang nagngangalit na lakas ng bagyo, ang nakahahalinang kapang​yarihan ng apoy, ang kada​lisayan at kasariwaan ng tubig.

Ang mga matatanda ay ang mga santo ng Matandang Tipan na kumakatawan sa banal na            bayan (tingnan ang Is 24:23). Tumutukoy sa mga anghel ang apat na nilalang na buhay. Ipinahahayag ng matulaing mga larawan na iyon ang pinakada​kila, pinakamalakas, pinakamaru​nong at pinakamabilis. Ang kanilang mga mata, na laging handa, ay nakatuon sa buod ng pagka-Diyos at ikinakalat nila ang mga enerhiya ng Diyos sa buong sanlibutan (tingnan ang Ez 1).

Walang tigil sila sa pagsasabi: “Banal, Banal, Banal” (8). Ito ang una sa mga imno na nata​tagpuan sa Pagbubunyag. Sa sentro na kinaroroonan ng Diyos at pinagmumulan ng lahat ng bagay, titipunin din at babalik ang lahat sa Ama nang may pasasalamat pagkatapos lamang ng buhay ng mga taong mortal. Ano ang ating gagawin sa langit? Wala roon kundi paghanga, pagpupuri at kagila-gilalas na pag​katuklas sa kawalang-hanggan ng Diyos.

Inilarawan dito ni Juan ang kahi​wagaan ng Diyos, sa mga larawan mula sa Isaias 6 at Ezekiel 1. At tung​kol sa apat na hayop, ginamit ito ng sining Kristiyano upang katawanin ang apat na ebanghelista o manga​ngaral: si Mateo, bilang tao; si Marcos, ang leon; si Lucas, ang toro; at si Juan, ang agila.

• 5.1 Patuloy ang pangitain, na may dalawang bagong larawan: ang rolyo na may pitong tatak na panara at ang Kordero: ang kasaysayan ng Israel (na mababasa sa Biblia) at si Kristo.   

May aklat ang mga mambabasa ni Juan, ang Matandang Tipan. Sa mga nagmula sa lahing Judio, iyon ang kasaysayan ng kanilang bayan. Ngunit iyon din (kasama ang Bagong Tipan) ang aklat ng iba pang Kristiyano, at sa ilang pama​maraan, ay taglay din ang pangkalahatang kasaysayan, yamang sa kasaysayang ito, natu​tupad ang pagtubos sa buong sanlibutan.

Nawasak na ang bansang Judio dalawampung taon na ang naka​raraan, batay sa propesiya ni Jesus (Mc 13), at itinatanong sa sarili ng mga Kristiyano mula sa lahing Judio: Kung si Kristo ang ipinanga​kong Manunubos, bakit nagwakas sa gayong kalagiman ang kasaysayan ng Israel? At bakit ang bayang Judio, na tinuruan ng Biblia, ay hindi kumilala sa kanilang Manunubos?

Dito, sinasabi sa atin, na bagamat nasa Aklat ang mga pangyayari, sel​yado pa ang Aklat. Walang natag​puang sinuman na nakaunawa sa plano ng Diyos para sa kanyang ba​yan, o nakapagtanong kaya sa Diyos kung bakit. Tanging si Kristo ang nag​siwalat ng hiwaga ng kamatayan at muling pagkabuhay na nagaganap sa kasaysayan, at siya ang tanging makagagawa niyon, sapagkat siya mismo ang sumuko sa kamatayan para sa lahat: karapat-dapat ka na tumanggap sa rolyo (9). 

Nababasa ni Kristo ang Aklat ng kasaysayan at kapalaran ng tao (ka​pangyarihan, kayamanan, karunu​ngan: b. 12). Siya ngayon ang may-ari ng Aklat na ito, at sa hindi pag​kakatanggap sa kanya ng Israel, isang bayang makapari (Ez 19:5), binuo niya ang sariling kaharian at mga pari, ang Iglesya (1 P 2:9), tulad sa isinasaad sa b. 10.

Nakatayo ang isang Kordero, na waring ginilitan ng leeg (6). Dinadala tayo ng pangitain sa sandali ng muling pagkabuhay. Samantalang isinasalaysay sa mga Ebanghelyo ang muling pagkabuhay ni Jesus sa pa​raang natuklasan ng mga disipulo sa lupa, narito tayo ngayon sa langit upang saksihan ang pagpasok ng buhay na Kristo sa isang daigdig ng luwalhati. Nakatindig siya pagkatapos na ihandog, maluwalhati, ngunit tinatakan nang walang-hanggan ng paghihirap sa piling ng mga tao.

Ipinahahayag ng pitong sungay at pitong mata ang lubos na kapangyarihan at ang karunungan ng Nabuhay na Kristo. Sa harap ng lahat ng kapang​yarihan sa lupa at sa langit, nang araw na iyon, luma​lapit siyang may kapang​yarihan para kunin ang Aklat mula sa kamay ng Ama.

Bigyang-pansin natin kung paanong sa araw ng Muling Pagkabuhay, ini​uukol sa Kordero ang pa​puring dating iniuukol sa Diyos: pagtaas ni Kristo, napakita siya sa gitna ng luwalhati na karapat-dapat sa kanya: ang sa Diyos.

• 6.1 Binuksan ng Kordero ang mga tatak. Ipinalili​wanag ng Nabuhay na Kristo ang mga dakilang lakas na nagbigay-daan sa banal na kasaysayan. Sa panahon ng pagsusulat ni Juan, natapos na ang Matandang Tipan sapagkat isinilang na ang Iglesya at hindi nagtagal pag​katapos niyon ang pagkawasak ng bayang Judio. Ito ang sandali upang pag-isipan ang mga bagay-bagay.

Sinasagisag ng apat na kabayo ang mga lakas na humuhubog sa kasaysa​yang biblikal.

Ang nakasakay sa ka​bayong puti ay ang “salita ng Diyos.” Sinasagisag niyon ang mga salita ng Diyos na ipinagkatiwala sa mga propeta sa Matandang Tipan. Hindi pa dumarating si Kristo, na salita ng Diyos; saka siya darating, sakay ng parehong puting ka​bayo (Pag 19:11).

Ang tatlo pang kabayo ay kumakatawan sa digmaan, gutom at salot. Ito ang malulubhang salot na lumiligalig sa mga makasalanan: dahil dito ay na​ranasan nila ang manga​ilangan sa pagtubos ng Diyos.

Sa ikalimang tatak, nabubunyag ang isa pang hindi nakikitang kapang​yarihang nagpapagalaw sa banal na kasaysayan: ang pangangailangan ng katarungan para sa dugo ng mga martir. Ang mga martir na ito, bago pa kay Kristo, ay naki​​ki​hati na sa kanyang tagumpay (kaya sila nakabihis ng kasu​otang puti); gayunman ay kinailangan nilang maghintay sa iba pang martir, ang mga Kristiyano, na mga martir ng unang Iglesya, upang ilapit ng Diyos ang katarungan (tingnan ang Mt 23:35).

Sa ikaanim na tatak, lumilitaw ang mga babala at salot na ipinahayag ng mga propeta para sa Araw ng Panginoon, na matu​tupad sa pagkawasak ng Jerusalem (Mc 13:24).

• 7.1 Huwag munang pinsalain ang lupa hanggang hindi pa natatakan ang mga lingkod ng Diyos (3). Sa huling sandaling ito, bago isara ang Matandang Tipan at ipahayag ang pag​tanggi ng bayang Ju​dio, tinitimbang ni Juan ang mga dantaong puspos ng biyaya at mga kaloob ng Diyos para sa kanyang hinirang na bayan.

Dahil sa hindi pagtang​gap ng mga Judio kay Jesus, maaaring maiisip na iyon ay isang ganap na kabiguan. Gayunman, ini​haharap ni Juan ang isang pangitaing puno ng pag-asa. Itinatala ng mga ang​hel ang mga hinirang. La​bin​dalawang libo mula sa bawat isang lipi. Alam natin na ang labindalawa ang bilang ng pagi​ging puno. Kaya labindalawa ang tribu ng mga Judio at labindalawa ang mga apos​tol, at kaila​ngang una​wain natin na pinakamataas at pinakakasiya-siya ang bilang ng hinirang at hindi nabigo ang Diyos.

Sino itong mga hini​rang? Sa isang dako, ito ang mga Judio na sumu​sunod kay Jesus. Ito rin iyong mga hindi nanini​wala sa kanya nang hindi naman kasalanan ng mga ito, ngunit naligtas din sa bisa ng kanyang kamatayan at muling pagkabuhay.

Sa gayon ay nagkaroon tayo ng talaan ng mga ini​ligtas ng Diyos mula sa kanyang unang bayan, ang Israel. Pagkatapos, isang malaking pulutong na hindi kayang bilangin ang tao, ang biglang na​kita.

May nakita akong di-mabilang na makapal na tao. Ito ang bagong bayan ng Diyos. Ang mga taga​sunod ni Kristo ay nag​mumula sa lahat ng bansa ng daigdig at nakiisa sa mga sumasampalataya sa Matandang Tipan.

Isang di-mabilang na makapal na tao (9). Nagpapahina man sa ating loob ang mga nakikitang malimit sa mga pangya​yari, magiging di kapani-paniwalang tagumpay pa rin ang pagtubos sa sang​katauhan: sa lahat ng dako inihahanda ang bayan ng Diyos.

Galing sa matinding pag-uusig ang mga ito (14). Hindi naman pa​wang martir ang karami​han sa mga naligtas; ga​yunman, nakita sila ni Juan na kinakatawan ng mga martir. Sapagkat huwaran ng bawat Kristiyano ang mga martir na inihandog pati ang buhay dahil sa ka​nilang pananampalataya. Bukod dito, nagsasa​lita si Juan para sa mga Kristi​yano sa bisperas ng unang malawakang pag-uusig da​hil sa relihiyon.

Pagpupuri, luwalhati at karunungan para sa ating Diyos (12). Isa pang imno ito sa Diyos, ang ating Manunubos. Ang mga umaawit ng pag​pu​puri sa Diyos ay ma​aaring nakasaksi na, sa kanilang buhay, na nag​mumula sa itaas ang lahat ng karunungan, kapang​yarihan at kalakasan.

• 8.1 Nang buksan ng Kordero ang ikapitong tatak. Dumating na tayo sa wakas ng Matandang Tipan at ang katahimikang sumu​nod ang nagpahayag sa pagdating ng Diyos, ang mismong pagdating ng Salita ng Diyos (19:13). Sinasagisag ng mga trumpeta ang mga mensahe, ng pitung trumpeta ang kabuuan ng mensahe ng Diyos: ang Ebanghel​yo. Hindi wakas ng lahat o pagdating ng Paghu​hu​kom ang malagim na wakas ng Jerusalem: Ipi​nag​pa​paliban ang katapusan ng kasaysayan at nagsisimula ang isang bagong serye ng mga salot na taglay ng pitong trumpeta. Hindi natin natitiyak ang nasa likod ng lahat ng larawan, ngunit tiyak na tinutukoy niyon ang mga pangyayaring alam na ng mga mambabasa ni Juan, mga pang​yayaring kagaganap lamang.

Sa susunod na mga kabanata, magiging higit na marami ang pakiki​alam ng mga “anghel.”

Isa kayang matulaing paraan ng pagtukoy sa mismong Diyos ang mga anghel? Totoo kaya na sa matandang aklat ng Biblia ay ma​limit na ginagamit ang salitang “anghel” bilang pagsa​sabing na​magitan ang Diyos (tingnan ang ko​mentaryo sa Gen 16). Ngu​nit dapat din nating isipin na higit na malawak ang paglikha ng Diyos kaysa kaya nating makita at malaman. Mayroon pang ibang nilalang na espirituwal na sumasangkot sa mga plano ng Diyos para sa daigdig.

“Hindi sila naniniwala sa mga anghel, ni sa muling pagkabuhay ng mga patay” (Gawa 23:8): ito ang paraan ni Lucas sa pagtukoy sa mga Sadduseo, ang mga mater​yalista sa panahon ni Jesus.

• 6. Nilalayon ng mga talatang ito na ipakita ang kaparusahan sa mga Judio na hindi tumang​gap kay Kristo: ginagamit dito ang mga lara​wang kinuha sa mga salot ng Ehipto, mula sa Ez 38-39, at mula sa iba pang tanyag na sulatin. Sa unang apat na trumpeta, ipinakikita ang kaparusahan sa mismong mga kapangyarihan ng kali​kasan, na nang lumaon ay sinalanta ang mga ma​ka​salanan. Ipinakikita ng ikatlo ang masasamang hukbo ng diyablo na rumaragasang bumagsak sa lupa mula sa langit. Ang ikalima ay maa​aring tumutukoy sa mga banya​gang pana​nakop: ito ang panahon ng digmaang Judio ng mga taong 66-70 na nagwakas sa pag​kubkob sa Jerusalem. Ngunit tulad din ng mga propesiya sa Ebanghelyo tungkol sa katapusan ng daigdig, ang unang pang​yayari ay larawan ng ika​lawa, kaya nga dito, ipinahahayag ng ikaanim na trumpeta ang kaparusa​han sa lahat ng bayang pagano.

• 10.1 Minsan pa, inasahang matatapos ang 1ahat sa ikapitong trumpeta. Gayunman, bago iyon napatunog, biglang ipinahayag ng pitong dagundong ang isang mahiwagang kataga para sa tao at aniya: tutuparin ang lihim na balak ng Diyos ayon sa ibinalita niya… (7). 

Baka ang lihim na salita (4) ang balita na naging tao ang Salita ng Diyos. Tungkol naman sa maliit na aklat, taglay niyon ang mga bagong pang​yayari na magiging kaakbay sa pagpapalaganap ng Ebang​helyo. Nangangahulugan ito na hindi nagbibigay-wakas sa kasaysayan ang pagdating ni Kristo at hindi rin nagdadala ng langit sa lupa.

Dapat kanin ni Juan ang aklat. Ito ay isang pa​nanalitang nakita na natin sa Ezekiel (2:8-3:4). Matamis ito at ma​asim: matamis ang tinig, ngu​nit mahirap ang gawain. Sa gayon ay nauna​waan natin na ang kasaysayan ng Israel, na inilalarawan ng aklat ng pitong tatak (5:1) ay hindi ang buong banal na kasaysayan, kundi ang unang bahagi lamang, ang Matandang Tipan.

• 11.1 Ito ang simula ng panahon ng pagpapalaganap sa Ebang​helyo. Sa loob ng apatnapung taon sa pagitan ng pag-alis ni Kristo at ng wakas ng Jerusalem, dinala ng mga nagpapatotoo kay Kristo ang Ebang​helyo sa kabuuan ng paga​nong daigdig. Ang pana​hong ito ang tinawag ni Pablo na “panahon ng mga bansa” at sa Palestina ay mapagkaka​kilanlan sa sunud-sunod na krisis. Bagamat pinangangalagaan ng Diyos ang kanyang mga tunay na mananampalataya (ang mga sinukat o ibi​nukod) ang mga paganong Romano naman ay patuloy na sinusupil at niyaya​pakan ang panlabas na patyo, na kuma​kata​wan sa nakararaming mamamayan ng Israel na hindi sumama sa Iglesya.

Niluluwalhati ng pahinang ito ang apostoladong Kristiya​no: ang mga pagpupunyagi, ang mga martir, ang mga gantimpala.

Kinakatawan ng dalawang saksi ang mga apostol na Kristiyano sa lahat ng panahon. Huwag kalilimutang sinugo ni Jesus ang kanyang mga disi​pulo nang dala-dalawa. Ang pagiging dalawa nila ay isa ring pagunita na iba-iba ang paglilingkod sa Iglesya. Ang dalawang saksi  ay ang dalawa rin sa pinakatanyag na apostol, sina Pedro at Pablo, na kapwa pinatay sa Dakilang Lunsod, ang Roma, sa mga taong 64-67. Si Pedro, ang unang nangangasiwa ng Iglesya ni Jesus, at si Pablo, ang apostol sa mga bansang pagano.

Upang maunawaan ang si​nasabi tungkol sa kanila, ma​kabuluhang malaman na lahat ng ginamit na paghahambing ay mula sa Biblia, laluna sa mga teksto na lumuluwalhati sa mga dakilang propetang sina Moises at Elias.

–
Ipahahayag nila ang aking salita, na nakasuot ng sako. Ipinangangaral ng apostol ang pagpipenitensiya at ang walang rangyang buhay.

–
Sanlibo at dalawandaan at animnapung araw: ang ibig sabihin ay tatlong taon at ka​lahati, na nanga​ngahulu​gang panahon ng pagsubok.

–
Ito ay dalawang puno ng olibo, o mahalaga sila sa mata ng Diyos; tingnan ang Zaca​rias 4.

–
May kapangyarihan silang ipinid ang langit, tulad ni Elias, na ang ibig sabihin ay pinag​kalooban sila ng Diyos ng kapangyarihan na maka​gawa ng himala.

–
Nang maisagawa nila ang kanilang misyon. Hindi sila madadaig ng kasamaan bago loobin ng Diyos na mang​yari ang gayon. Saka lamang magaganap ang kanilang pag​kamartir.

–
Pagkatapos ng tatlo at kalahating araw (muli, ang sagisag na bilang sa pagsubok), itataas sila. Niluwalhati na sila ng Iglesya na may mga apostol at martir na tagapamagitan sa langit. Kahati na sila sa mu​ling pagkabuhay ni Kristo, at pinatotohanan iyon ng ka​nilang mga kaaway na nang patayin ang mga tagapagpatotoo ni Kristo ay hindi nawasak ang kanilang gawain na patuloy na matagumpay na umuunlad.

Saan sila namamatay? Tumuturo sa Jerusalem at Roma ang mga larawan na ang ibig sabihin ay ang mga Judio at Romano sa unang apatnapung taon ng Iglesya. Pinatay ng mga Judio sina Esteban at Santiago; sina Pedro at Pablo, ng mga Ro​mano, at hindi na babang​gitin pa ang iba.

• 15. Sa pag-ihip ng ikapitong trumpeta, ipinahahayag ang simula ng Kaharian ng Diyos sa ating daigdig. Nakikita natin ang isang makalangit na templo, na inihalili sa Templo ng Jerusalem, isang bagong kaban na sumasagisag sa bagong Tipan ng Diyos sa mga tao ng bawat bansa.

• 12.1 Dito nagsisimula ang ikalawang bahagi ng pangitain ni Juan. Iniwan na ng Iglesya ang daigdig na Judio at pinalalawak ang tanaw. Makukuha ng Iglesya ang mga bansa sa pakiki​pagtunggali sa kapangyarihan ng diyablo. Mayroon na tayong simula ng serye ng pitong tanda o pangitain sa langit. Kinakatawan ng unang dalawa ang mga protagonista ng banal na kasaysayan, ang Babae at ang Dragon – ang Bayan ng Diyos at ang Diyablo.

Lumitaw ang isang babae. Wa​ring napaliligiran siya ng luwalhati, ngunit nararamdaman na niya ang sakit ng pagsisilang. Kinatawan nito ang sangka​tauhan. Sa simula ng Biblia, kina​tawan ito ni Eba, ang babaeng nagkasala. Ngunit ngayon ay nakikita natin ang sangkatauhan kung paanong hinahangad ng Diyos: nagda​ranas ng sakit sapagkat ang ating buong kasay​sayan ay ang ma​sakit na paghahanda sa pagliligtas sa atin. Nagsilang siya ng isang batang lalaki, na si Kristo mismo. Bunga ng pag-ibig ng Diyos sa sang​katauhan ang Tagapagligtas. Sabay na mula sa Diyos at sa mga tao ang kaligtasan.

Kinakatawan ng babae ang sang​katauhan na nakikipagtulungan sa mga plano ng Diyos; si Maria rin na nagsilang kay Jesus; iyon din ang Iglesya na tuma​takas patungo sa disyerto: patungo sa buhay na espirituwal na hiwalay sa daigdig at binubuhay ng Salita ng Diyos sa panahon ng pag-uusig: sanlibo at dalawandaan at animnapung araw, o tatlong taon at kalahati (tingnan ang 11:11). 

Ang ahas ang siyang may unang kasalanan, ngunit mas nakabihis. Kinakatawan ng pitong ulo ang napa​karami nitong inimbento, ang sampung sungay (bilang na hindi ganap), ang kapangyarihan nito na malulupig. Nagapi ito sa langit, bagamat nagawa nito, nang bumagsak, na kaladkaring kasama ang mara​ming anghel (ikatlong bahagi ng mga bituin). Tingnan ang 8:10.

Tungkol naman sa batang lalaki, naghahanda si Satanas na lipulin siya sa krus, ngunit natakasan niya ang kasamaan ng ahas sa kanyang muling pagkabuhay.

• 7. Nabubunyag na ang plano ng Diyos para sa daigdig: magiging tao ang Anak ng Diyos at lilitaw na Tagapagligtas ng buong Sangka​tauhan. Dala ng nasabing Pagbu​bunyag ang dalawang paghihimagsik, sa daigdig ng mga espiritu (o anghel) at sa sang​katauhan.

Sa guniguni ng mga Judio, ang mga anghel ay isang malaking hukbo at tinatawag na Miguel ang kanilang puno. Sa gayunding paraan, itinuturing ang demonyo na pinuno ng mga mapaghimagsik na mga anghel, ang mga bituing lumagpak mula sa langit.

Ilalantad ng susunod na mga kabanata ang pagkilos ng demonyo sa kasaysayan. Guma​gamit siya ng mga balatkayo at maraming panghalili. Gayunman, makikilala siya ng mga nakahandang maghirap para sa ka​to​tohanan: siya’y nilupig nila sa dugo ng Kordero at ng lakas ng loob nang ipahayag siya at sumampalataya (11).

• 13. Nagsimula sa daigdig ng espiritu ang pagkakasala at paghihimagsik laban sa Diyos. Pagkataboy sa dragon mula sa daigdig na iyon, sinalakay niya ang mga tumutupad sa mga kautusan ng Diyos, at sinimulan sa pinakamabuti at natatanging mga tauhan ng Iglesya. Hindi matatapos kailanman ang pakikipag​laban. Ang mga nangangarap ng pagkakaisa sa lahat ng tao sa daigdig ay nakalilimot        na naririto rin ang Masama.

• 13.1 Tinatangka ng demonyo na sugpuin ang tagumpay ni Kristo at papaniwalain ang mga tao na walang bisa si Kristo sa araw-araw na buhay. Kung gusto nilang mabuhay, kailangang isuko nila ang kanilang kalayaan at konsiyensya sa ibang panginoon, ang kapangyarihang pulitikal.

Nakakalat-kalat ang unang salinlahi ng mga Kristiyano sa imperyo ng Roma, na pagkatapos ng dalawang siglo ng pana​nakop at mabisang pagkilos ay nakasakop sa maraming iba-ibang bansa. Humanga ang mga tao sa “maka-Romanong kapa​yapaan” at ang kasaganaang sumunod. Hindi nila nakita ang panga​nib ng isang lipunang totalitaryo: nang nagsusulat si Juan, katatakda pa lamang ni Emperador Domitiano na kailangang parangalan at kilalanin siyang diyos ng lahat ng kanyang mga nasa​sakupan.

Kaya kinailangang gumawa ng mabigat na pagpapasiya ang mga Kristiyano. Sa pagtanggap nila kay Kristo, na iisang Panginoon ng buhay, ay kina​harap din nila ang pag-uusig. Itinuturo ni Juan ang kanilang pananagutan: ang pananatiling matapat kay Kristo at ang pag​tangging sambahin si Caesar. Isang pangkat ng mga Kristiyano ang matagumpay na haharap sa estadong totalitaryo: magtatagumpay ang Iglesya sa bisa ng dugo ng mga martir.

Ito ang kahulugan ng kasalukuyang pangitain. Kumakatawan ang dalawang halimaw sa dalawang kapangyarihang nagsasanib ng lakas sa paglilingkod sa Dragon – ang demonyong lumalaban sa Iglesya.

Kamukha ng leopardo ang unang halimaw (2). Ito ang kumakatawan sa ma​pang-usig na lakas ng imperyo ng Roma, sa mga larawang kinuha sa Daniel 7:3-7. Nang​gagaling ito sa dagat, o mula sa Kanluran, sa Roma. Parang karikatura ng Muling Pagkabuhay ang lakas at kapangyarihan ng imperyo ng Roma.

Nakita ko ang isa pang halimaw na gaya ng Kordero (11). Galing ang halimaw na ito sa kontinente sa Silangan, mula sa Asia. Kinakatawan nito ang mga reli​hiyon na nakikipagpaligsahan sa Kristiya​nismo. Nagpanggap silang naghahandog ng makalangit na kaligtasan, ngunit hindi hinatulan ang mga kasalanan ng Roma, laluna ang kabulukan ng lipunan.

Nagsasalita gaya ng dragon. Inilalarawan ng huwad na kordero ang mga bulaang relihiyon ng kahit anumang panahon. Sa kasalukuyan, marami ang pakunwaring Kristiyanong reli​hiyon na itinataguyod ng pam​bayan o banya​gang grupong pulitikal: nagsa​sanay at buma​bayad ang mga ito sa mga pastor at ahente ng mga “miracle crusade” upang mapanatili ang isang di-makatarungang kaayusan sa lipunan. Nagtuturo sila ng hindi pagtutol sa kasamaan, at kinali​limutang ang karuwagan ay isang malubha at karaniwang bisyo.

Nanghihimok na siya na gumawa ng isang larawan ng halimaw (14). Ang mga sektang nagbibigay-diin sa paghatol ng Biblia sa mga diyus-diyusan ang malimit naglilingkod sa mga bagong panginoon, na humahalili sa Diyos at hinihingi ang bulag na pagsunod ng mga tao. At parang kawan ng mga tupa ang mga tinuturuan nila na wa​lang kakaya​hang mag-isip kung ang pinagliling​kuran nila ay ang Diyos o ang demonyo.

Sanay ang demonyo na magsanib ng kapangya​rihang may bisa sa isang ideolohiya na hindi matanggap ng mga Kristiyano: ito ang nangyayari ngayon sa lahat ng mga bansa na walang paggalang sa mga pangunahing panga​ngailangan ng konsiyensya. Ang tunay na Kristiyano ay nililigalig ng mga lider at ng isang opinyong-bayan na kontrolado ng makabagong propaganda, kaya nahaharap sila sa lantaran o natatagong pag-uusig. Lalong lumalakas ang mga grupong gumagamit ng lakas dahil sa mga suliraning pangkabuhayan. Sa maraming lugar, inaalisan ng hanapbuhay ang hindi sumusuko sa huwad na mga “Panginoon”: wala nang makakabili o makaka​pagbili, makakuha ng gawain o makapag-aral (17).

Animnaraan at animnapu’t anim. Sa mga aklat nang panahong iyon, karaniwang bini​bigyan ng katumbas na bilang ang bawat titik ng abakada, at kinukuha ang “bilang” ng isang indi​​biduwal. Maraming kahulugan ang maibi​bigay sa animnaraa’t animnapu’t anim, ngunit maiaangkop ito kay “Emperador Nero.” Alam nating tinutukoy ng bilang na anim ang anumang hindi ganap: ang nagsikap maging pito (o ganap) at hindi umabot.

Alam natin na naghahangad ang ilang anti-Katoliko, na maikapit sa papa ang bilang na ito, na wari bang ang kahalili ni Pedro ay kailangang ipagkamali sa emperador ng Roma na humatol ng kamatayan sa mga naunang Kristiyano. Walang kinalaman sa Biblia ang mga bungang-isip na ito. Bukod dito, ang mga sanay na mag​laro sa mga bilang ay madali nang maikakapit ang 666 sa ilan sa mga kasalukuyang pinuno ng estado, o sa iba pang taong kilala nila. Kaya nga, dapat ituring na isang laro lamang ang bilang 666. Paraan din  ito ng pagtuligsa nang di-lantaran sa emperador ng Roma.

• 14.1 Kaharap ng mga lakas ni Kristo ang mga lakas ni Satanas na tinipon sa imper​yong Romano. Kailangang samantalahin ng Halimaw ang oras na naipagkaloob dito, sapagkat naka​pangyayari na si Kristo at inihahanda na ang hatol na magbibigay-wakas sa kapang​yarihang nag-uusig.

Nakatayo ang Kordero sa Bundok ng Sion. Kinakatawan ng Sion ang Iglesya, ang makalupa at ang makalangit ding Ig​lesya. Nakapangyayari si Kristo sa gitna ng mga pinag-uusig. Ang panu​nupil, gapos at kamatayan ay hindi naka​rarating sa lihim na templo ng bawat tao na pinagkalooban ng buhay at presensya ni Kristo.

Tinutukoy ng 144,000 ang mga Kristiyano sa imperyong Romano na nananati​ling matatag sa kanilang pananampalataya. Sila ang mga “unang tinubos” at kinakatawan nila ang mga mananampalataya ng mga darating pang mga siglo.

Ang mga umuunawang literal sa lahat ng bagay ay nagpahayag na ang mga maliligtas ay umaabot lamang sa bilang na 144,000. Ngunit bakit hindi nila basahin ang 7:4-9 na nagsa​sabing kumakatawan ang 144,000 sa hinirang na mga Judio at mayroon ding isang di-mabilang na ma​kapal na tao mula sa iba pang mga bayan?

Wala silang kapintasan. Sa 7:9, kina​katawan ng mga martir ang mga Kristiyano; sinabi ni Juan na birhen sila, at may dalawang kahulugan ito, tulad sa salitang pakikiapid sa ibang dako: hindi nila sinasamba ang Halimaw; at nakalaya na sila sa kalupitan ng pakikipag-ugnayang sekswal. 

Nag-aawitan sila ng isang bagong awit. Nang mailigtas na ng Panginoon ang Israel sa Dagat na Pula, inihimig ng mga tao ang Awit ni Moises  (Ez 15:1). Ngunit ngayon ay inaawit ng mga mana​nampalataya at martir ang Bagong Awit upang ipagdiwang ang kanilang paglaya sa poot, sa kanilang sariling mga kahinaan at sa takot sa kamatayan, sa pamamagitan ni Kristo.

• 6. Nang lumaon, inihanda ng pagpapalaganap ng Ebanghelyo ang pagbagsak ng Lunsod at ng mga huwad na diyos nito (8). Nauna nang sinabi na magandang balita ito ngunit, sa kasalukuyan, inilalapat ang panunupil laban sa mga nagpapatotoo kay Jesus (9).

Tinatawag na Babilonia ang nag-uusig na imperyo. Sa Biblia, ang pangalang ito ang sagisag ng ka​pangyarihang laban sa Diyos. Ipakikita sa pagkawasak nito kung paanong hinahatulan ng Diyos ang di-makatarungang balangkas ng lipunan.

Kapag nagkakaroon ng malalaking krisis at kamuhi-muhing mga digmaan, maraming tao ang nagsasabi: “ito ang wakas ng daigdig.” Kaya nga, nang bumagsak ang imperyong Romano makaraan ang tatlundaang taon pagkatapos ni Juan, ipinalagay ng mga tao na iyon na ang wakas ng kabihasnan. Gayunman, sa paglipas ng panahon, nauunawaan ng mga tao na nagbubukas ang isang higit na malaking larangan sa pangangaral at pagpapalaganap ng Ebang​helyo.

Kung may sumasamba sa Halimaw… (9). Dito binibigyang-diin ang pinakamahigpit na salita sa Ebanghelyo sa pangangailangang ipa​hayag ng       bawa’t isa ang kanyang pananampalataya (Mt 10:28-33).

Maligaya mula ngayon ang mga patay na yuma​ong sumasampalataya sa Panginoon. Nasa isip ni Juan ang matagumpay na mga martir at iba pang nagpapatotoo kay Kristo, at hinihikayat niya ang mga iyon sa pagsasabing mula sa sandali ng kanilang kamatayan, kahati na sila sa ipinanga​kong kaliga​yahan. Magiging ganap ang kanilang kaligayahan sa Muling Pagkabuhay: Fil 1:23 at 2 Cor 5:8.

• 15.5. Dito, bumabalik tayo sa hinintay na pagbagsak ng Roma upang makita ang kahulugan nitong relihiyoso sa isang anyong higit nang buo. Pinagsasama-sama sa pitong kopa ang mga lara​wan mula sa mga salot ng Ehipto at iba-ibang teksto ng mga propeta.  

Ipinagugunita ng Armageddon (o ang mga Burol ng Megiddo, 16:16) ang isang natanyag na pagka​talo sa kasaysayang Judio (2 H 23:29) at iyon ay sagisag na humuhula sa pagkatalo ng mga nagkakatipon doon. Sa gayon ipinahayag ni Juan ang di-maiiwasang hatol ng Diyos at ang oras ng pagwasak sa kabihasnang anti-Kristiyano na lumulupig sa daigdig.

• 17.1 Ipinakikita ko sa iyo ang hatol… Isiniwalat ng Diyos ang tunay na kahalagahan ng masagana at makapangyarihang nag-uusig na lunsod.

Sa mga taong naninirahan sa imperyo, kina​katawan ng Roma ang lahat ng nasa imperyo at sa kalinangan nito. Nang magtungo sila sa ka​pitolyo, humanga sila sa mga gusali, sa mga kilusan nito, sa mga tanghalan, ilaw, sa pamu​muhay ng di-mabilang na mamamayan. Sa gayon, hindi mahirap sa kanila na pagpitaganan ang Roma bilang diyosa.

Purong ilusyon ang pananatili ng imperyo, kaakbay ang pagkakilala rito na maka-Diyos at di-matatalo sapagkat papunta sa pagkawala ang Halimaw, ang Masama na tumatangkilik dito, di-tulad ng Diyos na siya nga, at darating. Inilalarawan ang Roma na isang babaeng ina​alihan ng demonyo. Ang purpura, na kulay ng mga emperador, at ang ginto, na katumbas ng kanilang kayamanan, ang tumatakip sa karumi​han at kalupitan nito. Gayundin naman, ibinu​bunsod nito ang mga tao na maglingkod sa mga huwad na diyos at patayin ang mga martir.

Upang mailarawan ang malapit na hinaharap ng Roma, gumagamit ng mga sagisag si Juan: madaling bigyang-kahulugan ang ilan dito. Ang pitong burol ay tumutukoy, nang walang alinla​ngan, sa Roma. Ang pitong hari ay sagisag ng mga emperador.

Ang sampung sungay ay ang mga hari ng mga taong barbaro na kaanib ng Roma. Ang mga tagasunod na ito ang magiging kasangkapan ng Diyos sa pagwasak sa imperyo. Gayunman, mananatili ang mga itong salungat sa Iglesya.

Ang Kordero at ang mga tagasunod niya ang lulupig sa kanila (14). Iniuugnay sa tagumpay ni Kristo ang bawat Kristiyanong nananatiling matatag sa kanyang pananampalataya.

• 18.1 Bumagsak na ang dakilang Babilonia (1)! Ito ang isinigaw ng mga propeta nang ipahayag nila ang pagkagapi ng mapaniil na lunsod (tingnan ang Jer 50 at 51). Nang hulaan ni Jesus ang pagbagsak ng Jerusalem, sinabi rin niyang: “Magalak kayo…” (Lc 21:28).

Lisanin ninyo siya, aking bayan (4)! Nag​bababala ang matagumpay na Diyos na dapat tayong maging asiwa sa kapaligirang pagano. At baka makisali kayo sa kanyang kasamaan. Mamuhay kayo sa daigdig na hindi makamundo, at kung masasawi ang lipunang tinitirhan ninyo, maging handa na sumunod sa matagumpay na kapalaran ng bayan ng Diyos (tingnan ang Fil 3:20).

KAILANGAN BA NATING HUMANAP NGAYON NG ISANG DAKILANG BABI​LONIA SA DAIGDIG?

Nakita ni Juan ang paghahari ng Halimaw sa imperyong Romano, at hinulaan niya ang pagbagsak niyon. Napakaikli ang sinabi niya tungkol sa mangyayari pagkatapos.

Sa pagsasalita ni Juan tungkol sa imperyong nakikilala niya, iti​nuturo niya sa atin kung paano titingnan ang mga imperyo sa siglong ito. May maunlad na ka​bihasnan ang imperyong ito ng Roma at pinakikinabangan pa natin iyon nga​yon. Bagamat isi​numpa iyon ni Juan, hindi pa da​​pat isipin na ma​sama ang lahat ng naro​on: siyanga pala, hina​ngad ni Kristo na maitatag ng kanyang mga apostol ang sentro ng kanyang Iglesya sa Roma mismo.

Gayunman, nasa lahat ng pa​nahon ang dakilang Babilonia at makikita iyon sa bawat lakas na pangkabuhayan at pulitikal na hangad na ikulong ang tao sa lambat nito. Mahilig tayong ipa​reho ito sa pandaigdig na kapita​lismo o sa materyalistikong sosya​lismo, batay sa ating pa​nanaw. Ngunit magiging mali na isiping isa lamang sa mga sistemang ito ang naglilingkod sa plano ng de​monyo: walang kinikilalang hang​ganan ang nagha​hari sa daigdig na ito.

Alam na natin na sa buong daigdig inuusig ng mga pamahalaang ateista o hindi kumikilala sa Diyos ang Iglesya, ngunit sa Ikatlong Daigdig din, kinakaharap ng Iglesya ang marahas at mandarayang pag-uusig ng mga pamahalaang diktatoryal o sa uring libe​ral na nag​pa​panggap na sumu​sunod sa mga simulaing Kris​tiya​no. Kinakailangang usigin ng mga sistemang lumi​likha ng angaw-angaw na mga dukha ang Igles​yang nasa piling ng mga dukha.

Matindi sa maraming lugar ang totalitaryong pag​pataw ng ka​pangyarihang pangkabuhayan at pulitikal, sa pangalan ng kapakanan at ng kaligtasan ng ilang tao (tingnan ang 13:17). Samantala, kapalit ng kapaya​paan ng Iglesya, hinihingi sa kanya na gawin ang ginagawa ng huwad na propeta: patulugin ang mga tao, sa halip na gisingin sa mga ito ang pag-ibig sa Katotohanan at Katarungan.

IUUGNAY BA NATIN ANG APARISYON NG BIRHEN SA NALALAPIT NA  PAG​HUHUKOM?

Napapansin natin ang patuloy na pagiging mas masalimuot kaysa dati ng buhay ng tao dahil sa iba’t ibang tensiyon, at nakikita rin natin kung paanong bawat araw ay nagbibigay ng puwang sa kasamaan, at mga higit na mabisang paraan sa mga tao upang maging kamanggagawa ni Satanas: malapit na kaya ang wakas? Nagdudulot ang lahat ng ito ng pagtataka sa maraming tao kung bakit ma​limit na napakikita si Maria sa ating panahon.

Ipinakikita ng Biblia na sa pagmamalasakit ng Diyos sa sang​katauhan, sa kabuuan, hindi siya mahahadla​ngan na makipag-ugnayan sa isang tanging paraan sa mga taong hinirang niyang makihati kay Jesus sa gawain ng kaligtasan. Pinakauna sa mga ito si Maria. Nauunawaan natin na si Maria at ang Iglesya ay magkasama sa plano ng Diyos. Tinutukoy ang dalawa ng sagi​sag ng Babae at ng Dragon sa kab. 12.

Sa paglipas ng panahon, natutuklasan natin na ang pinakamalaking balakid na kumakalaban at umaantala sa gawain ng Diyos ay hindi ang mga kaaway ng pananampalataya kundi ang mismong Iglesya, na malimit ay bulag sa hini​hingi ng Ebanghelyo samantalang gumagawa upang lumaganap sa daigdig. Nakikita natin, halimbawa, na hinahangad ng Iglesya na ma​ging simbahan ng mga dukha, ngunit halos napasakamay ito ng mayayaman at nasisiyahang mga tao.

Hindi nakapagtataka, kung gayon, na ginagamit ng Birhen Maria ang biyayang ipinagkaloob sa kanya ng Panginoon at namamagitan sa pag​harap sa mga dukha, at ipinagkakatiwala sa mga ito ang mga salita ng Ebanghelyo. Binibigyang-diin ng mga aparisyon ng Birhen ang maraming pagkabigo ng Iglesya. Tumutulong si Maria sa kanyang mga nalilimutang anak.

Sa pagiging malimit at malawakan ng mga aparisyon, maki​kilala natin na hindi lamang ma​hina ang Iglesya sa paglaban sa mga pagsalakay ni Satanas, kundi higit na aktibo si Satanas sapagkat nalalapit na ang wakas.

• 19.1 Mga awitin ng tagumpay sa langit.

Nagagalak ang makapal na tao sa paghatol sa babaeng bayaran nang may mga sigaw ng “aleluya” para sa magaganap na kasal ng Kordero.

Mapalad ang mga inanyayahan sa kasalan ng Kordero (9). Ngayon ay binabanggit ni Juan ang kasiyahan at galak nang mag​wakas ang ingay at mga katuwaan sa Babilonia. Patay na ang mga ilaw nito at maliwanag na kumikislap naman ang mga gawa ng mga banal – kabayanihan o karaniwang paglilingkod.

Sa katapusan ng talata, binabatikos ni Juan ang labis na malasakit sa mga anghel sa ilang sektor ng Iglesya. Binabantaan nitong palitan ang pagsamba sa mga diyus-diyusang pagano at ibaba si Kristo.

• 11. Narito ang karugtong ng mga kabanatang 13, 14, 15 at 16 pag​katapos ng parentesis sa mga kabanatang 17 at 18. Ibinuhos na ng pitong anghel ang mga kopa ng parusa sa Halimaw at inasahan ang pangwakas na sagupaan. Kaya napakita si Kristo.

Ang pangalan niya ay Salita ng Diyos (13). Siya ang anak na lalaki na isinilang ng babae at na​katakda siyang magpapastol sa lahat ng bansa sa pamamagitan ng tungkod na bakal (12:5). Ma​tagumpay na dumating si Kristo. Ang kanyang tunay na pangalan ay Salita. Salita ng Diyos: ito ang pan-Diyos na katotohanan na siya lamang ang nakauunawa. Tingnan ang Jn 1:1-14 tungkol dito.

Sumusunod sa kanya ang mga hukbo sa langit: tulad sa pahayag ni Jesus nang maka​ilang ulit (Mt 16:27).

Ang Salita ng Diyos, na mas​yadong maka​pangyarihan para malupig, gumagawa upang mag​ligtas, matapat sa pagtupad sa mga pangako ng Diyos, sinasabi ang totoo, at nagta​taguyod ng makata​ru​ngang digmaan. Ang makatarungang digmaan ay ang pakikilaban sa demonyo at sa mga kapanalig nito: ang nag-uusig na lakas (ang Halimaw) at ang mga doktri​nang nagbibigay ng opyo, sa halip ng kaligtasan (ang huwad na propeta).

Ang pahinang ito ang propesiya ni Juan na may kinalaman sa pag​kawasak ng nag-uusig na imper​yong Romano. Natupad iyon at naglaho ang imperyo. Sa pagbasa sa pahinang ito, maaari nating isipin ang mga pagkabigo ng di-matatalong mga hukbong Romano, at sa pagbagsak ng malaking pangkat na ito, na ang kaluluwa ay ang pa​niniwala sa pagka-Diyos ng Roma at ni Emperador Cesar. Hindi dumating si Kristo upang makilaban sa mga hukbong Romano: isang bilang ng mga kawal ang sumam​palataya na sa Kristiyanis​mo. (Maraming kaba​taang Kristiyano na nasa hukbo ang mga misyo​nero ni Kristo saanman mag​tungo at may​roong mga naging martir sa kanila.)

Sa halip, ang tagumpay na ipinahayag ng Pagbubunyag ay ang tagumpay ni Kristo at ng mga martir. Winasak ang kalupitan, ka​walang-katarungan at imoralidad ng paganong daigdig sa bisa ng kanilang pagpapakasakit. Ang pang-araw-araw na pagpupun​yagi ng mananam​palataya ang tagum​pay ni Kristo. Gayunman, sumapit ang araw nang ihandog ng Panginoon ang katarungan sa harap ng madla: Halina kayo, kumain ng laman ng mga hari at hene​-ral (18).

• 20.1 Ginagamit pa rin ang tekstong ito sa maraming nagkakalaban at maling komentaryo. Iniisip ng iba ang isang paraiso sa lupa na tatagal nang sanlibong taon bago pa sa langit. Ngunit ang lahat ng ito ay magiging labag sa lahat ng ma​linaw na ipina​ngangaral sa Bagong Tipan, na walang panahong namamagitan sa buhay na ito at sa buhay na walang-hanggan.

Ang pangitaing ito ay maaaring isang naiibang paraan ng pagtatanghal ng ating kasaysayan sa pagbibigay-diin sa mga positibong bunga at mata​gumpay na panga​ngaral at pag-eebang​helyo. Kuma​katawan ang sanlibong taong ito sa panahong nakalaya ang Iglesya sa mga pag-uusig ng Judio at Romano, at pinalalaganap niya sa daigdig ang Ebanghelyo.

Ang pag-unlad ng Iglesya ang nagpahina sa kapangyarihan ng diyablo. Naitanikala na siya. Isang daluyong ng kaisipan at pagkilos na Kristiyano ang babago sa daig​dig. Alalahanin natin ang pakiki​pagtunggali laban sa iba-ibang uri ng pagkaalipin, ang pagpapahalaga sa gawaing-kamay, sa dignidad ng kababaihan at sa pag-aasawa, at ang paggalang sa pag​katao at mga bata.

Nakita ko noon ang kaluluwa ng mga pinugutan ng ulo (4). Nakikibahagi na sila sa buhay at kaligayahan ni Kristo, at kahit pa​paano, kasali rin sila sa paghahari sa kasay​sayan, at kasama siya, nasa buhay ng Iglesya sa lupa. Alala​hanin natin ang umuunlad na im​plu​wensiya ng mga taong naitalaga na ang kanilang sarili sa isang la​yuning banal at dakila, at namatay.

Pagkalipas ng sanlibong taon (7). Hindi natin alam kung hang​gang kailan tatagal ang daigdig, at kung ilang kultura at imperyo ang hahamon sa Iglesya. Ngunit nga​yon, sinasabi sa atin ni Juan ang huling kagipitang tila napasailalim ang Iglesya sa kapang​yarihan ng kasamaan (tingnan ang 2 Tes 2:3). Walang paglalarawan kung ano ang mangyayari: sapat na ang na​sabi tungkol sa pakikipagtunggali ng Iglesya laban sa mga ahente ng demonyo upang makuro natin kung ano iyon.

Ibinaba ang apoy mula sa langit (9). Ang huling pagsalakay ay masusugpo, tulad ng una. Inilalarawan ang pakikipaglabang ito sa mga larawang hiniram mula sa Ezekiel, kabanata 38.

• 11. Tumakas ang langit at lupa (11). Sa katapusan ng daigdig nagaganap ang huling paghu​hukom.

Binuksan ang mga aklat (12). Sa paggamit ng mga larawan mula sa aklat ni Daniel (7:10) ipinakikita ni Juan ang lahat: paghatol sa bawat isa nang isa-isa. Isinulat ang lahat sa aklat: kung ano ang gina​wa ng tao, ang sinabi, ang inisip.

Itinapon ang Kamatayan at Kailaliman… (14). Ang huling tagumpay ni Kristo ay binubuo ng paglupig sa kamatayang naka​pangyayari sa daigdig bunga ng kasalanan (1 Cor 15:26).

Paulit-ulit na tinalakay ng mga nakaraang kabanata ang paghu​hukom ng Diyos laban sa Jerusalem, o laban sa kapangyarihang Romano o laban sa mga bansang humalili rito. Kaya nga, hindi na​man binigyang-diin ng Pagbu​bun​yag ang pangwakas na pag​huhu​kom sa daigdig na inuulit na lamang ang nasabi na. Higit nitong hinahangad na ilarawan ang bagong Jerusalem na nagmumula sa Diyos: ito ang nasa huling dalawang pangitain na isusunod.

• 21.1 Unang pangitain ng makala​ngit na Jerusalem. “Hindi nakita ng mata, ni narinig ng tainga ang inihanda ng Diyos para sa mga nagmamahal sa kanya.” (1 Cor 2:9).

Nagsimula ang Biblia sa pangitain ng unang paglikha, nang naki​kipag-usap ang Diyos kay Adan, na kanyang kaibigan, sa halamanan ng Eden. Nagtatapos ang Pagbu​bunyag sa isang higit na kaakit-akit na pangitaing may umaapaw na kasiyahan sa Diyos. Binabago ko na ang lahat. Naitayo na ang banal at walang hanggang Lunsod ng tao. 

Isang bagong langit at isang bagong lupa. Naging ang muling nabuhay na katawan ni Kristo ang simula ng bagong espirituwal at materyal na sanlibutan na hinaha​ngad natin. Ngunit ngayon ay bina​go na ng kapangyarihan ng kanyang muling pagkabuhay ang bu​ong daigdig. Hindi ito magiging paraiso para sa mga nakahiwalay na “kaluluwa” o para sa anghel, kun​di lunsod ng tao: naging mga anak ng Diyos ang tao: magiging anak ko siya.

Papahirin niya ang lahat ng luha. Naninirahan ang Diyos sa piling ng mga tao at ibinubuhos  niya sa mga ito ang kanyang kaligayahan. Ang mga pagtitiis na kaakibat ng maraming buhay, ang pagpapahirap sa mga martir, ang panloob na hapdi ng mga makasa​lanang nagsisisi – tapos na ang lahat ng ito. Natagpuan din sa wakas sa puso ng Diyos ang kagalakan at kapayapaan na hindi ma​tagpuan saanmang panig ng lupa.

Ang ikalawang kamatayan (8). Bago ito mangyari ay ang walang-hanggang hatol muna. Mai​pagka​kait ba sa tao magpa​kailanman ang Diyos at ang dahilan ng pag-iral at makukulong ba siya sa kanyang pag-iisa? Hiwaga ito para sa atin. Napakalaki at na​pakatotoo ng kalayaan ng tao kayat hindi tayo mapipilit kahit ng Diyos upang ibigin siya: ang mga sadya at tiya​kang lumihis sa landas pa​tungo sa buhay ay magma​mana ng lawa ng nagliliyab na asupre.

Bumababa ang Bagong Jerusalem galing sa Diyos. Tila tinangka ng mga tao na magtayo ng pang​kalahatang pamayanan ng tao. Ngunit sa wakas ng kasaysayan, natutuklasan nilang nagtayo ang Diyos na kasama nila ng isang bagay na higit na dakila: ang sang​katauhang tinipon sa mismong buhay ng Diyos.

Naganap na (6). Pangwakas na ang katotohanang ito at wala nang kasaysayan pa pagkatapos nito. Sa bagong daigdig, walang dagat, na nangangahulugan ng pagkabalisa ng sangkatauhan (tingnan ang Isaias 55:1). Mula sa panahong ito, ang Diyos, ang Simula at ang Wakas, ay magpapatuloy na mag​bigay na walang bayad ng tubig na nagbibigay-buhay; dahil dito ay ma​pag-iisipan natin ang mga hinirang, na laging nananabik na mabatid ang hiwaga ng Diyos sa higit na lalim nito, ngunit ganap ding maligaya.

• 9. Ikalawang pangitain ng maka​langit na Jerusalem: ang Templo mula sa Diyos.

Mailalarawan natin sa ating isipan ang mga hinirang na laging nananabik sa pagdiskubre sa hi​waga ng Diyos at lagi ring nasisiyahan.

Sa paglalarawan sa Bagong Jeru​salem, pinag​sama ni Juan ang da​lawang larawan na batayan sa Biblia: ang handaan sa kasalan at ang templo. Dito, pagkatapos sabi​hing “ang Jerusalem na bumababa tulad sa isang nabibihisang nobya para sa kanyang kabiyak” (tingnan ang 19:7 at 21:2), binuo ni Juan ang larawan ng templo. Ipinahi​hiwatig ng templo ang paghaha​ngad ng mga tao na makita ang Diyos sa kanilang piling. Ngunit hindi na kailangan ang mga templo: napalitan na ng katotohanan ang mga anino: nasa piling na ng mga tao ang Diyos sa isang paraang nakikita, at palagian.

Magkakapareho ang haba, luwang at taas (16). Isang lunsod na itinayo sa hugis ng ganap na piramide: ganap at walang-hang​gan. Sagisag ng kapanatagan ang mga pader nito. Wala nang pangam​ba, maging ang natatagong pangam​ba ng bawat isa: ang pangam​ba dahil sa buhay na unti-unting napapawi. Tulad sa haspe ang ninging ng lunsod at haspe rin ang pundasyon niya: ito rin ang kulay na tumuturol sa Diyos sa ikaapat na kabanata. 

Tinatanuran ng mga anghel ang mga pintuan; ang ibig sabihin ay epirituwal ang mga pasukan. Nakasandal sa mga apostol ang mga pader ng kabanalan at katotohanan: naka​paloob na sa kanilang mga salita o patotoo ang katotohanan ng Bagong Daigdig. Ang pangwakas na lunsod ang layunin ng mahabang peregrinasyon ng tao: nang hindi nila nalalaman, hinahanap iyon ng mga matwid at maka​tarungan, ng mga dukha, ng mga maawain, at ng mga nagda​dalamhati. Maglalakad sa kanyang ilaw ang mga bansa.

May bukal ng buhay sa paraiso. Nakaligtaan dahil sa kasalanan, pa​tuloy na hinahanap iyon ng mga tao. Isinulat ni Ezekiel na ang buhay na tubig ang Espiritu ng Diyos at ipinangako ito ni Jesus sa babaeng Samaritana. Ngayon ay dumadaloy na iyon mula sa puso ng Diyos – Tatlong Persona – mula sa trono ng Diyos at ng Kordero.

At maghahari sila magpakailan​man (5). Ito ang pangwakas na salita at ikapitong ulit na binanggit sa Pagbubunyag.

• 22.6. Ako si Juan, ang nakarinig at nakakita sa lahat ng ito. Sa ganito nagwawakas ang Biblia at magu​gunita natin ang parabula ng mga manggagawang inupahan para sa ubasan ng Diyos (Mt 20). Natapos na ang gawaing kinasasangkutan ng mga propeta at manunulat sa loob ng maghapon. Sa unang oras, isinulat ang mga pangitain na nagsisi​mula sa Genesis at bahagyang ipinakita ang banal na bokasyon ng mga tao at ang layunin ng daigdig. Sa huling oras, nakita na ni Juan ang sangkatauhan na naghahandang makihati sa luwalhati ng Diyos, pag​katapos makilala ni Juan ang Diyos, ang pang-umagang araw.

Ito ang huling oras, ang inaasahang pagdating ni Kristo. Gayunman, alam nating ang panghuling           oras ay ma​aaring antalahin at maaaring duma​ting ang Nobyo nang malalim na ang gabi: mapagbantay             ang mga Kristiyano, matatag sa kanilang pag-asa, maging kaharap man nila ang kapangyarihan ng kadiliman.

Sinasabi ni Kristo: darating ako agad (7) at hinihingi niyang igiit ang paulit-ulit na pana​langing ito: Halika, Panginoong Jesus. Hindi mahalaga ang pagkaantala: puno ng pag-asa ang ating mga puso. Oo, halika, Panginoong Jesus!

• 17. Kung may nauuhaw, hayaan siyang lumapit.
Nabasa na natin sa 21:6 ang mga salitang ito na hinango sa Isaias 55. Nagiging sapat ang gulang ng bata kapag tinatalikdan niya ang kanyang walang-katapusang mga nais at tinatanggap ang mga limitasyon ng realidad. At pinababalik tayo ng Diyos sa pagkabata kapag pinu​pukaw niya sa atin ang mga walang-hanggang hangarin “Mangyari nawa sa iyo ang hinding mo – o, di kaya’: ang hinangad mo, ina​sahan at pinaniwalaan.”

Ang paghangad ang paraan ng Diyos para ihanda tayo sa mga dakilang bagay na nais niyang ipagkaloob. Ito ang ating unang kama​layan ng paggawa niya sa atin. Mga ha​ngaring tulad ng mga binhi sa para​bula. Maraming itinanim na kaagad nawala, o tayo mismo ang pumuputol ng kanilang mga bagwis: “Hindi ito para sa akin, sapat na at mas ligtas pa ang tumulad sa mabait at pang​karaniwang mga Kristiyano.

Oo, mas ligtas mamuhay nang kakaunti ang hangarin, sapagkat maaaring mauwi ang hangarin sa pagkauhaw.

Maraming nakakaranas ng pag​kauhaw sa Diyos subalit kakaunti ang nakakapagtiis nito. Tinatawag natin itong pagkabagot, kawalan ng pakikipag​sosyalan, at ang lunas na malimit ialok sa atin ng mga taong mabuti naman ang inten​siyon ay tumubog muli sa aktibidad at “balikan ang mga sibuyas ng Ehipto” (Blg 11:15), na ibig sabihi’y mahalin ang mundo. Ingatan at patindihin ang uhaw, at tanggihan ang alinmang kasiyahan na mas mababa kaysa walang-hanggang Diyos. Dumara​ting na ang panahon na sasabihing: Hayaan siyang lumapit.
